Preventing Rabies – 2014 brochure – Haitian Creole

Prevni laraj

Kisa laraj ye ?
Laraj se yon maladi ki grav anpil ki afekte sèvo ak mwal epinyè mamifè yo tankou chat, chen, raton, koyòt, rena, ak pafwa moun. Se yon viris ki lakoz laraj. Epi laraj prèske toujou lakoz lanmò. Jeneralman viris la transmèt de yon bèt a yon lòt, men li ka transmèt tou de yon bèt ki enfekte a yon moun.
Kijan laraj la transmèt ?
Laraj transmèt lè yon bèt ki enfekte mòde yon lòt bèt oswa yon moun, oswa si saliv (krache) yo antre nan yon kote ki grafiyen oswa nan blesi, je, nen oswa bouch yon lòt bèt oswa yon moun.
Ou PA KA pran laraj nan :
• Karese oswa kontak òdinè avèk yon bèt ki gen laraj
• Kontak avèk san, pipi, oswa poupou yon bèt ki gen laraj
• Espre moufèt

Chak konbyen tan moun pran laraj Ozetazini ?
Li ra pou moun pran laraj Ozetazini. Sou 55.000 moun ki mouri ak laraj chak ane nan lemonn, sèlman youn oswa de (2) nan lanmò sa yo rive Ozetazini. Dènye fwa yon moun te mouri akoz li te pran laraj nan Massachusetts se te an 2011 paske li te ekspoze a yon chòvsouri.
Ki frekans laraj lakay bèt la ye nan Massachusetts ?
Laraj lakay bèt plizoumwen kouran nan Massachusetts. Depi 1985, plis pase 5.000 bèt te teste pozitif pou laraj nan Massachusetts. Pifò nan ka sa yo te rive lakay bèt sovaj tankou raton, moufèt, chòvsouri, mamòt ak rena, men chak ane kèk bèt domestik (sitou chat) ak bèt nan fèm pran laraj tou. Erezman gen yon vaksen ki pwoteje chen, chat ak kèk lòt bèt kont laraj.
Èske gen yon bagay espesyal konsènan chòvsouri ak laraj ?
Wi. Se chòvsouri ki lakoz pifò nan ka maladi laraj kay moun dènyèman Ozetazini. Yo dwe pran oserye tout kontak posib avèk chòvsouri. Sa gen ladan l mak dan oswa grafiyen, jwenn yon chòvsouri nan chanm nan lè w reveye, oswa jwenn yon chòvsouri nan yon chanm avèk yon timoun piti oswa yon moun ki gen pwoblèm mantal. Dan chòvsouri tèlman piti, yon moun ka pa reyalize li te mòde l. Poutèt sa yo dwe evalye ekspozisyon a chòvsouri yo avèk anpil prekosyon.
Èske gen bèt ki pa pran laraj ?
Wi. Zwazo, pwason, reptil (tankou koulèv, tòti ak leza), anfibyen (tankou krapo ak salamand) ak ensèk (pinèz) pa ka pran oswa transmèt laraj.
Kijan m ap fè konnen si yon bèt gen laraj ?
Ou pa ka konnen si yon bèt gen laraj sèlman si w gade l. Kèk bèt ki gen laraj ka gen yon konpòtman dwòl oswa agresif apre viris la afekte sèvo yo alòske kèk lòt bèt ka sanble yo jis anfòm. Pou yo konnen si yon bèt te gen laraj, yo dwe fè yon tès nan sèvo l apre l mouri.
Si yon moun ekspoze a laraj, èske definitivman l ap malad ?
Apre yon moun fin ekspoze a laraj, yo ka ba li vaksen [ki rele “imin globin kont laraj" ("rabies immune globulin” oswa “RIG”)] ozalantou mak dan an oswa grafiyen an pou ede l goumen ak viris la kote l te antre nan kò a, ansanm avèk 4 ou 5 vaksen kont laraj nan bra l pandan yon peryòd k ap dire plizyè semèn. Konbinezon RIG a ak vaksen an apre ekspozisyon an rele seri pwofilaksi apre ekspozisyon [post-exposure prophylaxis (PEP)] a laraj. Rekòmandasyon yo sijere pou yo kòmanse seri PEP la imedyatman apre ekspozisyon an, men depi yo bay moun nan vaksen yo anvan l kòmanse malad, sa ap anpeche l pran laraj. Si moun nan pa pran vaksen yo epi li vin soufri laraj, pap gen okenn tretman ki efikas. Malerezman, laraj prèske toujou mòtèl depi sentòm yo kòmanse.
Sa w dwe fè si w panse w te ekspoze a laraj :
Si yon bèt te mòde oswa grafiyen w :
• Lave blesi a ak savon ak dlo imedyatman pandan dis minit.
• Rele doktè w la oswa depatman lasante ki nan lokalite w la. Yo ka ede w detèmine si w bezwen pou yo trete w apre ekspozisyon a laraj la.
• Si w te ekspoze a yon bèt sovaj, kontakte depatman lasante ki nan lokalite w la - yo ka anmezi pou yo idantifye resous pou ede kenbe bèt ki te grafiyen oswa mòde w la.
• Si yon chat, chen, firè oswa bèf te mòde w, kontakte enspektè bèt ki nan lokalite w la. L ap siveye bèt la epi l ap wè si l ap gen sentòm pandan 10 jou. Si l rete an sante, li pa t ekspoze w a laraj.
Sa w dwe fè si w panse bèt domestik ou a te ekspoze a laraj :
Si yon lòt bèt te mòde oswa grafiyen bèt domestik ou a :
• Eseye chache konnen ki kalite bèt ki te mòde oswa grafiyen bèt domestik ou a men PA touche bèt ki fè atak la.
• Itilize gan ak yon koubèlann pou w lave blesi bèt domestik ou a. Pa touche bèt domestik ou a avèk men w san gan. Ka toujou gen saliv bèt anraje a sou bèt domestik ou a, menm si w pa wè yon mak dan oswa blesi.
• Rele veterinè w la pou l ede w detèmine si bèt ou a bezwen atansyon medikal.
• Si bèt domestik ou a te ekspoze a yon bèt sovaj, kontakte enspektè bèt ki nan lokalite w la - li ka anmezi pou l idantifye resous pou ede kenbe bèt ki te grafiyen oswa mòde bèt domestik ou a.
• Si yon chat, chen, firè oswa bèf te mòde bèt domestik ou a, kontakte enspektè bèt ki nan lokalite w la. L ap siveye bèt la epi l ap wè si l ap gen sentòm pandan 10 jou. Si l rete an sante, li pa t ekspoze bèt domestik ou a a laraj.
• Nan kèk ka, li ka nesesè pou w fèmen bèt ou a yon kote pou kont li epi siveye l pou w wè si l ap devlope siy laraj. Enspektè bèt nan lokalite w la ka ede w detèmine si sa nesesè.


Kijan m ka anpeche mwen menm ak lòt moun pran laraj ?
• Aprann timoun yo pou yo pa janm vin bò kote bèt yo pa konnen – menm si yo sanble yo senpatik.
• Fè rapò tout bèt ki gen yon konpòtman dwòl bay ajan kontwòl bèt ki nan lokalite w la.
• Distrè w avèk bèt sovaj yo a yon distans. Pa gade bèt sovaj yo lakay ou menm jan ak bèt domestik. Sa se vyolasyon lalwa nan Massachusetts.
• Asire w bèt domestik ou yo pran vaksen kont laraj. Selon lalwa, tout chen, chat ak firè dwe pran vaksen regilyèman kont laraj.
• Pa kite manje oswa dlo pou bèt domestik ou yo deyò. Menm bòl vid ka atire bèt sovaj ak bèt k ap flannen nan lari yo.
• Pa kite bèt yo deplase jan yo vle. Kenbe bèt yo nan lakou ki klotire oswa mennen yo ak kòd nan kou yo.
• Toujou byen fèmen kouvèti poubèl ou. Poubèl san kouvri ap atire bèt sovaj oswa bèt k ap flannen nan lari yo.
• Toujou kite chemine w la bouche epi repare twou nan atik yo, sousòl yo, ak nan pòch yo pou ede w anpeche bèt sovaj tankou chòvsouri ak raton antre lakay ou.

Ki kote m ka jwenn plis enfòmasyon ?
Kontakte doktè w la, enfimyè w la oswa klinik ou a, oswa depatman lasante ki nan lokalite w la (ki nan lis anyè telefonik anba gouvènman lokal la). Ou ka kontakte tou :

Massachusetts Department of Public Health
(Depatman lasante piblik nan Massachusetts)
Divizyon Epidemyoloji ak Iminizasyon
(617) 983-6800 oswa nimewo gratis la nan 1-888-658-2850
www.mass.gov/dph/rabies

Massachusetts Department of Agricultural Resources
(Depatman resous agrikòl nan Massachusetts)
Divizyon lasante bèt
(617) 626-1786
www.mass.gov/agr

Massachusetts Department of Public Health
(Depatman lasante piblik nan Massachusetts)
Biwo pou maladi enfektyez
Divizyon Epidemyoloji ak Iminizasyon
305 South Street
Jamaica Plain, MA 02130
Telefòn : 617-983-6800

Chòvsouri nan kay

Kijan pou w detèmine si chòvsouri gentan anndan lakay ou :
• Tande bri grensman nan atik la oswa nan mi yo.
• Enspekte atik la, chevwon yo, pòch yo, ak mi yo pou chache nenpòt siy prezans chòvsouri. Chache tou si gen twou nan mi yo, poupou chòvsouri ak pipi kristalize, mak tach sal anba goutyè yo, oswa zòn kòche ki dekale nan travè yo.
• Mache ozalantou deyò kay la lè solèy kouche pou w wè si chòvsouri ap vole kite kay la pou y al manje, oswa lè solèy leve pou w wè si chòvsouri ap vole antre nan kay la pou y al dòmi. 

Sa w dwe fè si w jwenn yon chòvsouri anndan kay ou :
• Si w jwenn chòvsouri a nan yon chanm ki gen yon moun k ap dòmi, yon timoun piti ki pou kont li, yon moun ki gen pwoblèm mantal, oswa yon bèt domestik, yo dwe kenbe chòvsouri a an tout sekirite epi yo dwe fès tès pou yo wè si li gen laraj.
• Rele enspektè bèt ki nan lokalite w la oswa depatman lasante ki nan lokalite w la pou yo ede fè tès pou wè si chòvsouri a gen laraj.
• Rele doktè w la, depatman lasante ki nan lokalite w la, oswa Massachusetts Department of Public Health (Depatman lasante piblik nan Massachusetts) pou ede w detèmine si w bezwen pou yo trete w paske w te ekspoze a laraj. 

Si w si pa t gen kontak ant chòvsouri a ak okenn moun oswa bèt domestik :
• Chòvsouri a ka ale pou kont li, oswa si yo gentan kenbe l, yo ka lage l.
• Pou w pèmèt yon chòvsouri kite yon kay, fèmen pòt chanm nan ak pòt plaka a, ouvri fènèt yo, limen yon limyè (si chanm nan pa klere) epi obsève chòvsouri a jiskaske l ale. Asire w ou fèmen fenèt yo kou chòvsouri a fin ale.
• Pou w lage yon chòvsouri w te kenbe, pote bwat li ye a deyò epi mete gan (ki pwès, l ap pi bon si l fèt ak kui ki mou, epè), retire kouvèti a pou w pèmèt chòvsouri a vole ale. 

Pou met chòvsouri deyò nan yon kay yo abite :
• Detèmine kote chòvsouri yo antre ak soti yo lè w obsève kay la lè solèy ap kouche ak lè solèy ap leve.
• Apre chòvsouri yo fin soti nan nwit, bouche tout kote yo antre ak soti ki pi gwo pase 5/8 pous pa 7/8 pous yo. Si w pa fè sa, ou ka itilize yon nas oswa yon tib espesyal yon fason pou w pèmèt chòvsouri yo kite yon kay, men pou yo pa retounen antre.
• Konsilte ekspè nan zafè bèt nwizib ki espesyalize nan kontwòl chòvsouri lè l nesesè.
• Touye chòvsouri se yon bagay moun fè oswa anvi fè raman, epi bay chòvsouri pwazon ilegal nan Massachusetts.

Pou anpeche chòvsouri antre oswa retounen antre nan kay :
• Yo pa dwe bouche twou yo lè chòvsouri yo anndan – sa ka fè yo ale nan zòn ki okipe oswa kreye yon pwoblèm sanitè si chòvsouri yo bloke e mouri anndan kay la.
• Yo dwe fè gwo travay reparasyon kay ak bouche twou nan mwa me oswa kòmanse premye daou pou rive mitan mwa oktòb, peryòd kote chòvsouri yo al viv an ibènasyon oswa al fè elevasyon pitit yo.
• Asire w fenèt yo gen tuil, bouch chemine yo bouche, epi twou kote yo fè travay elektrik ak plonbri yo bouche.
• Pa kite pòt oswa fenèt ki pa gen tuil yo ouvè.
• Byen bouche tout twou ki pi gwo pase 5/8 pous pa 7/8 pous nan atik la, sousòl la, mi yo, oswa nan zòn ki okipe yo nan kay la.
• Itilize materyèl tankou kouch espre mous, mastik, gril, bwa ki byen sere, paydefè (ozalantou tiyo k ap antre nan kay yo), oswa nas an polipwopilèn pou zwazo, pou bouche oswa fèmen jwen ak twou yo.

Kijan pou yo kenbe yon chòvsouri :

Kilè pou yo kenbe yon chòvsouri :

• Si te gen kontak ant yon moun ak yon chòvsouri, menm si yo pa wè blesi sou moun nan.
• Si yo jwenn yon chòvsouri tou pre yon moun k ap dòmi, yon timoun piti ki pou kont li, yon moun ki gen pwoblèm mantal, oswa yon bèt domestik.

Bagay yo bezwen nan yon twous pou kenbe chòvsouri :

Ou ka jwenn pifò nan bagay anba yo nan kenkayri oswa nan sant kote yo vann bagay pou kay ak jaden yo.

• Gan – ki pwès, l ap pi bon si l fèt ak kui ki mou, epè
• Pens kuizin – 9-12 pous nan longè
• Mamit kafe oswa yon bwat menm jan avè l – pi bon si l gen yon kouvèti byen sere.
• Moso katon
• Riban adeziv
• Nas – ki gen may fen ak yon manch long.
• Flach – pou lokalize chòvsouri a san w pa fè l pè e lakoz li vole tou patou tankou li an danje.

Kijan pou yo kenbe yon chòvsouri sou yon mi :

Itilize yon bwat – Fèmen tout pòt ak fenèt nan chanm nan; apre sa ret tann jiskaske chòvsouri a poze sou mi an. Pwoche dousman, depoze bwat la sou chòvsouri a. Glise katon an ant mi an ak bwat la, leve tout bagay ansanm kite mi an. Glise katon an dousman kite bwat la pandan w ap glise anmenmtan kouvèti ki gen gwosè apwopriye a pou kouvri bwat la. Mete adeziv sou kouvèti bwat la pou chòvsouri a pa ka sove epi mete etikèt sou bwat la pou yo pa ouvè l pa aksidan. Kontakte depatman lasante ki nan lokalite w la.

Kijan pou yo kenbe yon chòvsouri yon kote ki wo oswa pandan l ap vole :

Itilize yon nas – Chòvsouri yo sansib anpil a mouvman bò kote yo. Pou w kenbe yon chòvsouri ak yon nas, ou dwe parèt pa dèyè l. Transfere chòvsouri a nan yon bwat avèk fòsèp oswa gan ki fèt ak kui ki epè. 

Evite fè tout bagay ki ka kraze zo tèt chòvsouri a epi k ap lakoz li pa kalifye pou yo fè tès sou li.



Pou ki bèt yo dwe fè tès pou yo wè si yo gen laraj ?

Kategori 1
Chòvsouri
Ous
Kastò
Lenks
Koyòt
Pekan
Rena
Lout
Raton
Moufèt
Mamòt

WI
Toujou fè tès si yon moun oswa yon bèt domestik te ekspoze.

Yo konnen bèt sa yo swa gen jèm laraj la oswa yo panse li gen chans pou yo transmèt laraj.

Kategori 2
Chat
Bèf
Chen
Firè

PAFWA
Fè tès apre yon moun oswa yon bèt domestik te ekspoze si 10 jou karantèn nan pa posib oswa apwopriye (pa egzanp si bèt la gentan malad).

Bèt sa yo ka transmèt laraj sèlman jiska 10 jou anvan yo kòmanse gen sentòm.

Kategori 3
Alpaga / lama
Chinchilla
Sèf
Lapen domestik / yo gade lakay
Kabrit
Kochondenn
Cheval
Vizon
Elan
Rat miske
"Opossum"
Kochon
Kochon epik
Mouton
Ekirèy
Belèt

RAMAN
Yo pran sa yo an chaj endividyèlman epi ka sa yo bezwen apwobasyon nan men Department of Public Health (Depatman lasante piblik) oswa Department of Agriculture (Depatman agrikilti) anvan yo fè tès.

Bèt sa yo gen laraj okazyonèlman men lè yo mòde moun yo pa janm lakoz yon grenn moun gen laraj Ozetazini.

Kategori 4
Tamia
Jèbil
Amstè
Top
Souri
Rat
Mizarèy
Kanpagnòl
Lapen sovaj / Lapen lamerik

NON
Tès pou laraj pa nesesè.

Bèt sa yo prèske pa janm gen laraj epi lè yo mòde moun yo pa janm lakoz yon grenn moun gen laraj Ozetazini.


Rele Depatman lasante ki nan lokalite w la oswa Enspektè bèt ki nan lokalite w la si w panse w dwe soumèt yon bèt pou yo fè tès pou li.

